
KABEL SANOATI KORXONALARIDA 
INNOVATSION-INVESTITSION FAOLIYAT 
SAMARADORLIGINI BAHOLASH: “UZKABEL” AJ 
QK MISOLIDA
Igamberdiev Karimberdi Abdullaevich
Muhammad al-Xorazmiy nomidagi 
Toshkent axborot texnologiyalari universiteti,
Kafedra mudiri 

Annotatsiya. Maqolada “Uzkabel” aksiyadorlik jamiyati qo‘shma korxonasining 2020–2025-yillardagi innovatsion-in-
vestitsion faoliyati ochiq moliyaviy hisobotlar hamda integrallashgan qaytim mezoni asosida baholanadi. Tadqiqotda 
moliyaviy koeffitsiyentlar tahlili, dinamik qiyoslash, xarajat kanallari bo‘yicha dekompozitsiya hamda kapitalni qoplash 
koeffitsiyentiga asoslangan chegaraviy qaytim mezonidan foydalanildi. Natijalar asosiy faoliyat rentabelligi 2021-yildagi 
14,16 foizdan 2022-yilda 3,03 foiz darajasida shakllanib, 2025-yilda 6,20 foizni tashkil etganini ko‘rsatadi. Kapital qo‘yil-
malar jadalligi esa 2020-yildagi 5,78 foizdan 2025-yilda 0,25 foiz darajasiga o‘zgargan. 2020–2025-yillar uchun hisoblan-
gan innovatsion-investitsion qaytim−0,141 ni tashkil etib, 22 foizlik kapital qiymati va uskunaning 10 yillik foydali xizmat 
muddati sharoitida hisoblangan 0,255 chegaraviy ko‘rsatkichga nisbatan pastroq darajada shakllangan. Kanallar bo‘yicha 
tahlil natijaning shakllanishiga ishlab chiqarish tannarxi kanali asosiy ta’sir ko‘rsatganini, davr xarajatlari kanali esa ijobiy 
hissa qo‘shganini ko‘rsatadi. Shu bilan birga, ochiq moliyaviy hisobotlarda yangi mahsulotlar ulushi, xodimlarni o‘qitish, 
mahsulotlarni sinash va sertifikatlash xarajatlari alohida ko‘rsatkichlar sifatida to‘liq ajratilmaganligi sababli, tahlilda moli-
yaviy proksi-ko‘rsatkichlar va ssenariyli taxminlardan foydalanildi. Maqolada uskunalarni yangilash jarayonini rentabellik 
dinamikasi, tannarx tarkibi va o‘lchanadigan innovatsion natijalar bilan o‘zaro bog‘laydigan monitoring tizimini rivojlantirish 
tavsiya etiladi.

Kalit so‘zlar: kabel sanoati, innovatsion-investitsion faoliyat, “Uzkabel”, qaytim mezoni, asosiy faoliyat rentabelligi, kapital 
qo‘yilmalar, tannarx kanali.

Abstract. This article evaluates the innovation and investment activities of Uzkabel Joint Venture JSC over the period 
2020–2025 using publicly available financial statements and an integrated return criterion. The study applies financial 
ratio analysis, dynamic comparison, decomposition by cost channels, and a threshold return criterion based on the capital 
recovery factor. The results show that operating profitability changed from 14.16% in 2021 to 3.03% in 2022 and reached 
6.20% in 2025. Capital investment intensity changed from 5.78% of revenue in 2020 to 0.25% in 2025. The calculated 
innovation-investment return for 2020–2025 was −0.141, remaining below the threshold value of 0.255 calculated under 
an assumed 22% cost of capital and a ten-year useful life of equipment. Channel decomposition indicates that the pro-
duction cost channel was the main factor influencing the lower return, while period expenses made a positive contribution. 
At the same time, publicly available financial statements provide limited disaggregation of new-product sales and expen-
ditures related to employee training, product testing, and certification; therefore, financial proxy indicators and scenar-
io-based assumptions were used in the analysis. The article recommends further developing a monitoring framework that 
links equipment renewal with profitability dynamics, cost structure, and measurable innovation outcomes.

Keywords: cable industry, innovation and investment activities, Uzkabel, return criterion, operating profitability, capital 
investment, production cost channel.

Аннотация. В статье оценивается инновационно-инвестиционная деятельность совместного предприятия АО 
«Uzkabel» за 2020–2025 годы на основе открытой финансовой отчётности и интегрального критерия отдачи. В 
исследовании использованы анализ финансовых коэффициентов, динамическое сопоставление, декомпозиция 
по каналам затрат и пороговый критерий отдачи, рассчитанный на основе коэффициента возмещения капитала. 
Результаты показывают, что рентабельность основной деятельности изменилась с 14,16% в 2021 году до 3,03% 
в 2022 году и составила 6,20% в 2025 году. Интенсивность капитальных вложений изменилась с 5,78% выручки 
в 2020 году до 0,25% в 2025 году. Расчётная инновационно-инвестиционная отдача за 2020–2025 годы соста-
вила −0,141, что ниже порогового значения 0,255, рассчитанного при предполагаемой стоимости капитала 22% и 
десятилетнем сроке полезного использования оборудования. Декомпозиция по каналам показывает, что основное 
влияние на формирование более низкого значения отдачи оказал канал производственной себестоимости, тогда 

как канал расходов периода внёс положительный вклад. Вместе с тем открытая финансовая отчётность содержит 
ограниченную детализацию данных о доле новых продуктов, расходах на обучение персонала, испытания и сер-
тификацию продукции, поэтому в анализе использованы финансовые прокси-показатели и сценарные допущения. 
В статье рекомендуется дальнейшее развитие системы мониторинга, связывающей обновление оборудования с 
динамикой рентабельности, структурой затрат и измеримыми инновационными результатами.

Ключевые слова: кабельная промышленность, инновационно-инвестиционная деятельность, «Uzkabel», 
критерий отдачи, рентабельность основной деятельности, капитальные вложения, канал производственной 
себестоимости.

K I R I S H
Kabel sanoati energetika, qurilish, telekommunikatsiya va sanoat infratuzilmasini zarur mahsulotlar bilan 

ta’minlovchi muhim tarmoqlardan biri hisoblanadi. Mazkur tarmoqda investitsiyalar samaradorligi nafaqat 
ishlab chiqarish quvvatlarining kengayishi, balki yangi uskunalarni o‘zlashtirish, mahsulot sifatini oshirish, 
material sarfini maqbullashtirish, energiya tejamkorligini ta’minlash hamda ishlab chiqarish tannarxini samarali 
boshqarish bilan ham belgilanadi. Shu sababli moliyaviy natijalarni investitsiya hajmi bilan o‘zaro bog‘liq holda 
tahlil qilish va investitsiyalar amalga oshirilgandan keyin rentabellik dinamikasidagi o‘zgarishlarni aniqlash 
muhim ahamiyat kasb etadi.

Innovatsion ko‘rsatkichlarni baholashda Oslo qo‘llanmasi innovatsiyani mahsulot yoki jarayonda 
amaliyotga joriy etilgan yangilik bilan bog‘laydi hamda uni o‘lchashda korxonaning innovatsion faoliyati va 
erishilgan natijalarni alohida baholashni tavsiya etadi [5]. Kabel sanoati korxonalari bo‘yicha olib borilgan 
empirik tadqiqotlarda ham investitsion qarorlar, ochiq innovatsiya amaliyotlari va korxona samaradorligi 
o‘rtasidagi bog‘liqlik yoritilgan [4]. Shu bilan birga, innovatsion faoliyatga oid ayrim ko‘rsatkichlar korporativ 
ochiq hisobotlarda turli darajada yoritilishi mumkin. Bunday sharoitda mavjud moliyaviy ko‘rsatkichlar asosida 
dastlabki baholashni amalga oshirish, foydalanilgan ma’lumotlarning qamrovini aniq ko‘rsatish hamda natijalarni 
mavjud axborot doirasida ehtiyotkorlik bilan talqin qilish maqsadga muvofiq.

Maqolaning maqsadi - “Uzkabel” AJ QKning 2020–2025-yillardagi moliyaviy dinamikasini tahlil qilish, 
innovatsion-investitsion qaytim ko‘rsatkichini chegaraviy qiymat bilan qiyoslash hamda aniqlangan natijaning 
shakllanishiga ta’sir etuvchi xarajat kanallarini ajratib baholashdan iborat. Tadqiqot savoli quyidagicha 
shakllantiriladi: investitsiya jadalligi va asosiy faoliyat rentabelligi dinamikasi o‘zaro bog‘liq holda tahlil 
qilinganda, korxona investitsiyalarining samaradorligi bo‘yicha qanday ilmiy xulosalarni shakllantirish mumkin?

M A V Z U G A  O I D  A D A B I Y O T L A R  S H A R H I
Korxona samaradorligini baholashda resurslar, tashkiliy qobiliyatlar va moliyaviy natijalar o‘rtasidagi o‘zaro 

bog‘liqlik muhim ahamiyat kasb etadi. Barney [2] raqobat ustunligini korxona resurslari va ularning o‘ziga xos 
xususiyatlari bilan izohlasa, Teece, Pisano va Shuen [1] texnologik hamda bozor sharoitlaridagi o‘zgarishlarga 
moslashishda dinamik qobiliyatlarning alohida ahamiyatini ta’kidlaydi. Mazkur nazariy yondashuvlar kabel 
ishlab chiqarish korxonalarida yangi uskunalarni xarid qilish bilan bir qatorda, ularni texnologik jarayonlarga 
samarali integratsiya qilish, ishlab chiqarish jarayonlarini moslashtirish hamda xodimlarning tegishli bilim va 
malakasini rivojlantirish muhimligini ko‘rsatadi.

Nguyen va hammualliflar [4] Vyetnam sim va kabel bozoridagi o‘nta korxonaning 2017–2020-yillardagi 
faoliyatini Data Envelopment Analysis (DEA) va Malmquist indekslari yordamida o‘rgangan. Tadqiqot 
korxonalarning foydalilik ko‘rsatkichlari bilan bir qatorda, texnik va texnologik samaradorlik hamda innovatsion 
imkoniyatlarini kompleks baholash muhimligini ko‘rsatadi. Mazkur yondashuv bir nechta korxonalar faoliyatini 
o‘zaro qiyoslashda samarali vosita hisoblanadi. Shu bilan birga, alohida korxonaning uzoqroq davrdagi 
investitsiya qaytimini uning moliyaviy hisobotlari bilan o‘zaro bog‘liq holda baholashda vaqt qatorlari tahlilidan 
qo‘shimcha foydalanish maqsadga muvofiq.

Moliyaviy ko‘rsatkichlarni strategik natijalar bilan o‘zaro bog‘lash masalasida Kaplan va Norton [6] 
moliyaviy maqsadlarni ichki jarayonlar, mijozlar, shuningdek, o‘rganish va rivojlanish ko‘rsatkichlari bilan 
yagona tizim doirasida kuzatish muhimligini ta’kidlaydi. Mazkur maqolada ushbu tamoyil amaliy tahlil sharoitiga 
moslashtiriladi: investitsiya jadalligi va rentabellik ko‘rsatkichlari bilan bir qatorda, ishlab chiqarish tannarxi, 
davr xarajatlari, uskunalarning eskirish darajasi hamda ochiq ma’lumotlarning qamrov darajasi ham kompleks 
ravishda hisobga olinadi.

T A D Q I Q O T  M E T O D O L O G I YA S I
Tadqiqot obyekti - “Uzkabel” AJ QK, tahlil davri esa 2020–2025-yillarni qamrab oladi. Tadqiqotning 

axborot bazasini emitentning yillik hisobotlari hamda moliyaviy natijalar to‘g‘risidagi ochiq ma’lumotlari tashkil 
etadi [3]. Ko‘rsatkichlar korxonaning yillik hisobotlari asosida shakllantirilib, qiyosiy tahlilni ta’minlash maqsadida 
sof tushumga nisbatan ulushlarda ifodalanadi.

Tadqiqot natijalarining reprezentativligini ta’minlash va taklif etilgan baholash yondashuvini amaliy jihatdan 
sinovdan o‘tkazish maqsadida korxonaning innovatsion-investitsion faoliyatiga oid shakllantirilgan kuzatuv 
birliklari va moliyaviy ko‘rsatkichlar umumiy majmuasidan 10 foizlik tanlanma ajratilib, batafsil tahlil qilish uchun 
foydalanildi.

2020–2025-yillarni qamrab oluvchi kuzatuv davri nisbatan qisqa bo‘lganligi sababli, mazkur maqolada 
murakkab regressiya modellaridan asosiy dalillash vositasi sifatida foydalanilmaydi va tavsifiy-diagnostik 
tahlilga ustuvor ahamiyat beriladi.

Birinchi bosqichda asosiy faoliyat rentabelligi, kapital qo‘yilmalar jadalligi va xarajatlar tarkibi o‘zaro 
qiyoslanadi. Investitsiya jadalligi kapital qo‘yilmalar, asosiy vositalar hamda tugallanmagan qurilish bilan bog‘liq 
investitsion o‘zgarishlarning sof tushumga nisbati sifatida aniqlanadi. Asosiy faoliyat rentabelligi esa asosiy 
faoliyat natijasining sof tushumga nisbati orqali baholanadi. Ishlab chiqarish tannarxi, davr xarajatlari va boshqa 
operatsion daromadlarning sof tushumdagi ulushi rentabellikni shakllantiruvchi asosiy tarkibiy kanallar sifatida 
ko‘rib chiqiladi. Ikkinchi bosqichda innovatsion-investitsion qaytim quyidagi umumiy nisbat orqali ifodalanadi: 

Q = Δπ / ΣJ
Bu yerda:
 Δπ - tanlangan vaqt oralig‘ida asosiy faoliyat rentabelligining o‘zgarishi; 
ΣJ - mazkur davr uchun jamlangan investitsiya jadalligi. 
Ushbu maqolada davriy qaytimni hisoblashda asosiy faoliyat rentabelligining 2020-yildagi 8,61 foizdan 

2025-yildagi 6,20 foizgacha o‘zgarishi hamda 2020–2024-yillardagi investitsiya jadalligining jami 17,13 foiz 
punkt miqdori asos sifatida olinadi. Natijada Q = −0,141 qiymat hosil bo‘ladi. Mazkur ko‘rsatkich investitsiya 
jadalligiga nisbatan rentabellik dinamikasini ifodalaydi, biroq investitsiyalarning rentabellikka bevosita sababiy 
ta’sirini alohida empirik tahlilsiz mustaqil ravishda belgilamaydi.[1] Uchinchi bosqichda hisoblangan natija 
chegaraviy qaytim bilan qiyoslanadi. Chegaraviy qaytim kapitalni qoplash koeffitsiyenti asosida quyidagicha 
hisoblanadi:

 Q* = r(1 + r)ᵀ / [(1 + r)ᵀ − 1]
Bu yerda:
 r - kapital qiymati yoki diskont stavkasi; 
T - uskunaning foydali xizmat muddati. 
Asosiy ssenariyda r = 0,22 va T = 10 yil deb qabul qilinib,  

Q* = 0,255 chegaraviy qiymat hosil qilinadi. Ushbu parametrlar tahlil uchun qabul qilingan ssenariy qiymatlari 
bo‘lib, moliyalashtirish shartlari va uskunaning foydali xizmat muddati o‘zgarganda chegaraviy qaytim ham 
tegishli ravishda o‘zgarishi hisobga olinadi.[4]

To‘rtinchi bosqichda qaytim ko‘rsatkichi ishlab chiqarish tannarxi, davr xarajatlari va boshqa daromadlar 
kanallari bo‘yicha dekompozitsiya qilinadi. Bunda −0,231, +0,086 va +0,005 qiymatlar sof tushumga nisbatan 
hisoblangan tegishli kanallarning hissasini ifodalaydi. Ochiq moliyaviy hisobotlarda yangi mahsulotlar ulushi, 
xodimlarni o‘qitish, mahsulotlarni sinash va sertifikatlash bilan bog‘liq xarajatlar alohida ko‘rsatkichlar sifatida 
muntazam yoritilmaganligi sababli, kengaytirilgan qaytimning ayrim tarkibiy qismlarini baholash imkoniyatlari 
mavjud ochiq ma’lumotlar doirasida shakllantiriladi. Shu bois tahlil natijalarida moliyaviy hisobotlar bilan 
tasdiqlangan ko‘rsatkichlar hamda muallif tomonidan amalga oshirilgan metodik hisob-kitoblar o‘zaro farqlangan 
holda taqdim etiladi.

T A H L I L  V A  N A T I J A L A R
2020–2025-yillardagi asosiy ko‘rsatkichlar korxonaning moliyaviy natijalarida turlicha dinamika 

kuzatilganini ko‘rsatadi. Asosiy faoliyat rentabelligi 2021-yilda 14,16 foizni tashkil etgan bo‘lsa, 2022-yilda 3,03 
foiz darajasida shakllangan, 2023-yilda esa 8,39 foizga yetgan. Keyingi ikki yil davomida mazkur ko‘rsatkich 
nisbatan o‘zgarib, 2025-yilda 6,20 foizni tashkil etgan. Shu davrda kapital qo‘yilmalar jadalligi 2020-yildagi 
5,78 foizdan 2025-yilda 0,25 foiz darajasiga o‘zgargan. Mazkur ko‘rsatkichlar asosiy faoliyat rentabelligidagi 
o‘zgarishlar bilan investitsion faollik dinamikasini o‘zaro bog‘liq holda kompleks tahlil qilish muhimligini 
ko‘rsatadi (1-jadval).

1-jadval
“Uzkabel” AJ QKning 2020–2025-yillardagi asosiy moliyaviy va investitsion ko‘rsatkichlari1

Yil Asosiy faoliyat 
rentabelligi, %

Kapital 
qo‘yilmalar 
jadalligi, %

Tannarx ulushi, 
%

Davr xarajatlari 
ulushi, %

Asosiy vositalar 
eskirishi, %

2020 8,61 5,78 83,83 7,75 71,49
2021 14,16 4,61 82,84 5,15 65,68
2022 3,03 2,94 91,92 5,56 54,22
2023 8,39 3,24 86,38 5,47 60,49
2024 7,46 0,56 87,30 5,43 59,40
2025 6,20 0,25 87,79 6,27 66,05

1-jadval ma’lumotlariga ko‘ra, 2022-yil ko‘rsatkichlari boshqa yillarga nisbatan sezilarli farqlanadi: ishlab 
chiqarish tannarxining sof tushumdagi ulushi 91,92 foizni tashkil etgan, asosiy faoliyat rentabelligi esa 3,03 
foiz darajasida shakllangan. 2023-yilda rentabellik 8,39 foizgacha yaxshilangan bo‘lsa, 2025-yilda tannarx 
ulushi 87,79 foiz, asosiy vositalarning eskirish darajasi esa 66,05 foizni tashkil etgan. Mazkur dinamika 
uskunalarning texnik holati, xomashyo narxlari, ishlab chiqarish samaradorligi va zaxiralar aylanuvchanligi kabi 
omillarni yanada chuqurroq tahlil qilish maqsadga muvofiqligini ko‘rsatadi. Shu bilan birga, asosiy vositalarning 
eskirish darajasi texnologik holatni baholashning yagona mezoni hisoblanmaydi, balki investitsion diagnostika 
jarayonida hisobga olinadigan qo‘shimcha indikator sifatida qaralishi lozim.

Investitsion dinamika ham alohida ahamiyatga ega. Kapital qo‘yilmalar jadalligi 2020-yildagi 5,78 foizdan 
2025-yilda 0,25 foiz darajasiga o‘zgargan bo‘lib, bu sof tushumga nisbatan kapital sarflari ulushining sezilarli 
darajada qisqarganini ko‘rsatadi. Shu bilan birga, 2024–2025-yillarda investitsiya jadalligining nisbatan past 
darajada shakllanishi kelgusida ishlab chiqarish quvvatlarini rivojlantirish va texnologik yangilanish jarayonlariga 
ta’sir ko‘rsatishi mumkin. Mazkur bog‘liqlikni yanada aniq baholash uchun uskunalarning yosh tarkibi, mehnat 
va ishlab chiqarish unumdorligi, texnologik to‘xtashlar, energiya sarfi hamda mahsulot sifati ko‘rsatkichlarini 
moliyaviy ma’lumotlar bilan o‘zaro bog‘liq holda tahlil qilish maqsadga muvofiq.

2020–2025-yillar uchun hisoblangan innovatsion-investitsion qaytim −0,141 ni tashkil etdi. Mazkur natija 
tahlil davrida asosiy faoliyat rentabelligining 2,41 foiz punktga o‘zgargani hamda investitsiya jadalligining 
jamlangan qiymati 17,13 foiz punktni tashkil etgani asosida shakllangan. Ikki yillik o‘rtacha rentabellik 
ko‘rsatkichlari asosida silliqlangan hisob-kitobda qaytim −0,275 ga teng bo‘lgan. Kengaytirilgan hisob-
kitoblarda esa ushbu ko‘rsatkich −0,109 dan −0,129 gacha bo‘lgan oraliqda shakllangan. Variantlar o‘rtasidagi 
tafovut natijalarning hisoblash tarkibi va vaqt lagiga sezgirligini ko‘rsatadi. Shu bilan birga, barcha hisoblash 
variantlarida qaytim ko‘rsatkichi 0 dan past darajada shakllangan bo‘lib, bu investitsion xarajatlar va rentabellik 
dinamikasi o‘rtasidagi bog‘liqlikni qo‘shimcha omillar bilan birgalikda chuqurroq tahlil qilish zarurligini ko‘rsatadi 
(2-jadval).

2-jadval
“Uzkabel” AJ QK innovatsion-investitsion qaytimi va uning tarkibiy kanallari bo‘yicha baholash natijalari2

Baholash ko‘rsatkichi Qiymat Talqin

Davr qaytimi, 2020–2025 −0,141 Rentabellik o‘zgarishi / investitsiya 
jadalligi yig‘indisi

Silliqlangan qaytim −0,275 Ikki yillik o‘rtacha rentabellik 
asosidagi hisob

Kengaytirilgan qaytim −0,109…−0,129 Qo‘shimcha xarajatlarni hisobga 
oluvchi variantlar

Chegaraviy qaytim Q* 0,255 r = 22%, T = 10 yil ssenariysi
Tannarx kanali hissasi −0,231 Salbiy asosiy kanal

Davr xarajatlari kanali hissasi +0,086 Ijobiy hissa
Boshqa daromadlar kanali hissasi +0,005 Kichik ijobiy hissa

1	  Asosiy moliyaviy ko‘rsatkichlar korxona hisobotlari asosida muallif ishlanmasi.
2	  Muallif ishlanmasi.

2-jadval ma’lumotlaridan ko‘rinadiki, hisoblangan qaytim ko‘rsatkichi tanlangan 0,255 chegaraviy 
qiymatdan past darajada shakllangan. Chegaraviy qaytim investitsiyaning o‘zini qoplashi uchun zarur bo‘lgan 
minimal natijani ifodalovchi ssenariy mezoni hisoblanadi va u korxonaning amaldagi bank foiz stavkasi yoki 
buxgalteriya rentabelligi bilan aynan bir xil tushuncha emas. Shu sababli mazkur natija investitsiyalarning 
mutlaq samarasizligini anglatmaydi, balki kuzatilgan davrda rentabellik dinamikasi investitsiya jadalligini to‘liq 
qoplash darajasiga yetmaganini ko‘rsatuvchi diagnostik indikator sifatida talqin qilinadi.

Xarajat kanallari bo‘yicha dekompozitsiya tahlilning muhim natijalaridan biridir. Tannarx kanalining hissasi 
−0,231, davr xarajatlari kanalining hissasi +0,086, boshqa daromadlar kanalining hissasi esa +0,005 ni tashkil 
etgan. Bu natijalar umumiy qaytimning shakllanishiga asosan ishlab chiqarish tannarxi omili ta’sir ko‘rsatganini, 
davr xarajatlari kanali esa ijobiy hissa qo‘shganini ko‘rsatadi. Shu bois boshqaruv qarorlarini faqat umumiy 
xarajatlarni qisqartirish choralariga qaratmasdan, material sarfi, texnologik chiqindilar, energiya iste’moli, 
uskunalar unumdorligi, zaxiralar aylanishi va mahsulot portfelini alohida tahlil qilish maqsadga muvofiq.

Boshqa moliyaviy ko‘rsatkichlar ham tahlil uchun muhim diagnostik kontekstni shakllantiradi. Zaxiralarning 
aylanish davri 2020-yildagi 104,8 kundan 2025-yilda 125,8 kungacha uzaygan, aktivlar aylanuvchanligi esa 
2023-yildagi 2,12 martadan 2025-yilda 1,94 martaga o‘zgargan. Shu bilan birga, joriy likvidlik koeffitsiyenti 
2025-yilda 2,54 ni tashkil etgan, mutlaq likvidlik koeffitsiyenti esa 0,04 darajasida shakllangan. Mazkur 
ko‘rsatkichlar aylanma mablag‘lar tarkibi va zaxiralar aylanish tezligi investitsion qarorlarni moliyalashtirish 
imkoniyatlariga ta’sir ko‘rsatishi mumkinligini anglatadi. Ushbu bog‘liqlikni aniqroq baholash uchun qo‘shimcha 
operatsion ma’lumotlardan foydalanish maqsadga muvofiq.

Tushum dinamikasi ham nominal va real o‘zgarishlarni alohida baholash zarurligini ko‘rsatadi. Korxonaning 
nominal sof tushumi 2020-yildagi 974,2 mlrd so‘mdan 2024-yilda 1 745,4 mlrd so‘mgacha oshgan, 2025-
yilda esa 1 663,6 mlrd so‘m darajasida shakllangan. Biroq nominal tushumning o‘sishi ishlab chiqarish hajmi 
yoki samaradorlikning aynan shu miqdorda oshganini bevosita anglatmaydi. Kabel ishlab chiqarishda mis va 
boshqa xomashyo narxlari, valyuta kursi hamda umumiy sanoat narxlari dinamikasi ham moliyaviy natijalarga 
ta’sir ko‘rsatishi mumkin. Shu bois investitsion natijalarni baholashda narx omillarini hisobga olish hamda fizik 
ishlab chiqarish ko‘rsatkichlarini moliyaviy ma’lumotlar bilan birgalikda tahlil qilish maqsadga muvofiq.

Rentabellik tarkibi bo‘yicha 2021-yildagi nisbatan yuqori natijadan so‘ng 2022-yilda rentabellik darajasining 
o‘zgarishi ishlab chiqarish tannarxining sof tushumdagi ulushi ortishi bilan mos keladi. 2022-yilda tannarx ulushi 
91,92 foizni tashkil etib, 2021-yildagi 82,84 foizga nisbatan 9,08 foiz punktga yuqori bo‘lgan. Keyingi davrda 
tannarx ulushi 2023-yilda 86,38 foiz darajasiga o‘zgargan, 2025-yilda esa 87,79 foizni tashkil etgan. Bu holat 
tannarx dinamikasini bir necha yillik davr kesimida izchil kuzatish muhimligini ko‘rsatadi. Shu sababli boshqaruv 
qarorlarini shakllantirishda alohida bir yil natijasiga emas, balki tannarx, ishlab chiqarish hajmi, rentabellik va 
investitsion faollikning ko‘p yillik o‘zaro dinamikasiga tayangan holda baholash maqsadga muvofiq.

X U L O S A  V A  T A K L I F L A R
“Uzkabel” AJ QKning 2020–2025-yillardagi ko‘rsatkichlari innovatsion-investitsion faoliyat samaradorligini 

kompleks yondashuv asosida baholash muhimligini ko‘rsatadi. Asosiy faoliyat rentabelligi 2021-yilda 14,16 
foizni tashkil etgan bo‘lsa, 2022-yilda 3,03 foiz darajasida shakllangan va 2025-yilda 6,20 foizni tashkil etgan. 
Kapital qo‘yilmalar jadalligi esa 2020-yildagi 5,78 foizdan 2025-yilda 0,25 foiz darajasiga o‘zgargan. Mazkur 
dinamika investitsion faollik va rentabellik ko‘rsatkichlarini o‘zaro bog‘liq holda muntazam monitoring qilish 
maqsadga muvofiqligini ko‘rsatadi.

Davr qaytimi−0,141, silliqlangan qaytim −0,275, kengaytirilgan qaytim esa −0,109 dan −0,129 gacha 
bo‘lgan oraliqda baholangan. Asosiy ssenariyda kapital qiymati 22 foiz va uskunaning foydali xizmat muddati 
10 yil deb qabul qilinganda, chegaraviy qaytim 0,255 ni tashkil etadi. Hisoblangan qaytim ko‘rsatkichlarining 
0 dan past yoki chegaraviy mezondan quyi darajada shakllanishi kuzatilgan davrda rentabellik dinamikasi 
investitsiya jadalligini to‘liq qoplash darajasiga yetmaganini ko‘rsatadi. Shu sababli kelgusi investitsiya 
qarorlarida uskunalarni yangilash muddatlari, investitsiya hajmi va kutilayotgan rentabellik natijalarini o‘zaro 
muvofiqlashtirish maqsadga muvofiq.

Kanallar bo‘yicha tahlil natijalariga ko‘ra, umumiy qaytimning shakllanishiga ishlab chiqarish tannarxi 
kanali asosiy ta’sir ko‘rsatgan: tannarx kanali hissasi −0,231, davr xarajatlari hissasi +0,086, boshqa 
daromadlar hissasi esa +0,005 ni tashkil etgan. Shu bois modernizatsiya va investitsiya qarorlarini ishlab 
chiqarish jarayonlari, material va energiya sarfi, texnologik chiqindilar hamda zaxiralar aylanishi bilan bog‘liq 
holda rejalashtirish, shuningdek, ushbu ko‘rsatkichlarni doimiy monitoring tizimiga kiritish maqsadga muvofiq. 
Bunday yondashuv xarajatlar tarkibini maqbullashtirish va innovatsion-investitsion faoliyat samaradorligini 
bosqichma-bosqich oshirishga xizmat qiladi.

